
Nunat Avannarliit Killiit Siunnersuisoqatigiiffiata kaammattuutaanut nr. 2/2023-mut 

Inatsisartut tapersiinissaannik Inatsisartut aalajangiiffigisassaattut siunnersuut. 

(Inatsisartunut ilaasortaq, Doris Jacobsen Jensen, Aallartitat siulittaasuat) 

 

Akissuteqaat 

(Meeqqanut, Inuusuttunut, Ilinniartitaanermut, Kultureqarnermut, Timersornermut 

Ilageeqarnermullu Naalakkersuisoq) 

 

Siullermeerneqarnera 

Nunat Avannarliit Killiit Siunnersuisoqatigiiffiata kaammattuutaanut nr. 2/2023-mut 

Inatsisartut isumaqataanissaat pillugu, najukkani nunanilu avannarlerni killerni nerisat 

nikerartuunissaannut pyramidimik ataatsimoorussamik pilersitsinissamut, tassunga 

ilanngullugu Nordic Nutrition Reccommendations 2023 – Integrating Environmental Aspects 

pillugu nalunaarusiami kaammattuutinik piviusunngortitsisinnaanermut, Nunat Avannarliit 

Killiit Siunnersuisoqatigiiffiata Savalimmiuni, Kalaallit Nunaanni Islandimilu naalakkersuisut 

periarfissanik misissueqqullugit aalajangiiffigisassatut siunnersuut pillugu Inatsisartunut 

ilaasortamut Doris Jakobsen Jensenimut Naalakkersuisut sinnerlugit qujassuteqassaanga.  

 

Aalajangiiffigisassatut siunnersuut una pillugu ilisimatitsisinnaavunga, periarfissat 

misissorneranni suliassat siulliit maannangaaq aallartisalereernikuugatsigit. Tamatuma 

kingunerisaanik ilaatigut peqatigiillutik suleqatigiit Kattulluta Inuuneritta, tassaasut Paarisa, 

Brugseni, Pilersuisoq aamma Pisiffik, nunatsinni innuttaasut pitsaasumik inuuneqalernissaat 

pillugu ataatsimoorussamik anguniagaqarput. Tamanna immikkuullarissunik 

suliniuteqarnikkut ingerlanneqarpoq, soorlu innuttaasut pisiniarnerminni peqqinnartunik 

toqqaasinnaalersinnaammata nerisassanik peqqinnartunik takussaanerulersitsinikkut, 

nittartakkami Mamarisavut-mi ulluinnarni pisariitsunik peqqinnartunillu iganermut 

ilitsersuutinik ineriartortitsinikkut ataatsimullu isigalugu nuna tamakkerlugu nerisassanik 

peqqinnartunik tunisaqartarnerup qaffanneratigut. Taama iliortoqarpoq, nerisavut imikkavullu 

kiisalu nerinitta nalaani ataatsimooqatigiittarnivut peqqissutsitsinnut qanorlu atugaqarnitsinnut 

sunniuteqartorujussuusartut ilisimagatsigu.  

 

Ilaatigut 2022-mi atuisut misissuiffigineqarneranni atuisut 38%-iisa peqatigiit ilisarnaataat 

takusimallugu qanorlu isumaqartoq paasisimallugu nalunaarutigisimagaat, atuisut 30%-iisa 

peqqinnartunik toqqaanissaminnut tunngatillugu pisiniartarnitik ilisarnaatip sunnertaraat 

nalunaarutigisimagaat aamma naatitat qerinngitsut qerisullu tunisartakkat 5%-imik 

qaffariarsimasut Kattulluta Inuuneritta-p ukiumoortumik nalunaarutaani 2022-mi 

atuarneqarsinnaavoq.  

 

Peqqissuseq pissutsini inuiaqatigiinnitsinni ulluinnatsinnilu avatangiiserisatsinnit 

arlalippassuarnit qanoq aalajangerneqartarnersoq Inuuneritta III-mi annertunerusumik 

ilisimatusarnerup takutippaa. Pissutsit taakku ilaatigut tullinnguuttuni takuneqarsinnaapput; 

Kalaalimerngit, ataatsimooqatigiinneq, najukkami naleqartitat ilaquttallu aamma attaveqarfiit, 

najukkami pisuussutinik aallaaveqartumik inuit tamarmik pitsaasumik peqqinnartumillu 

inuunissaannut periarfissanik siuarsaasinnaasut, taamaalillunilu nerisaqarnikkut kulturimut 

atorluaanermik aamma aallaaveqartoqalersinnaalluni.  

 

Nunalerinermut, Imminut Pilersornermut, Nukissiutinut Avatangiisinullu 

Naalakkersuisoqarfimmit piffissami matumani nammineq pilersornermut persiusissiortoqartoq 

ilisimatitsissutigisinnaavara. Periusissamik ineriartortitsinermik suliaqarnikkut kalaallit 

https://mamarisavut.gl/da/
https://paarisa.gl/materialer/film_og_udgivelser/inuuneritta/udgivelser?sc_lang=da
https://paarisa.gl/materialer/film_og_udgivelser/inuuneritta/udgivelser?sc_lang=da

nerisassanik pyramidiannik pilersitsinissamut periarfissat immikkoortutut 

misissorneqassapput. Kalaalimernit najukkamilu pissarititanik nerisaqarnerup inuussutissatigut 

iluaqutissartai nerisat pyramidip ersersissavai. 

 

Siuliini allanneqartut tunngavigalugit, ilisimasat pigineqareersut amerliartorteqqinnissaat 

aamma najukkami nunanilu avannarlerni killerni nerisat pyramidiannik, sukkornermik, 

pualanermik eqqarsartaatsikkullu peqqissusermik qitiutitsisumik pilersitsinissamut 

atuuttunngortitsinissamullu periarfissat misissorneqarnissaat pissusissamisoortutut 

isumaqarfigaakka. Matumani Nerisaqarnermut Timigissarnermullu Siunnersuisoqatigiit 

ilaatinneqarnissaat innersuussutigissavara.  Kaammattuutip matuma malitseqartinnissaanut 

Naalakkersuisut isumaqataapput, nunallu avannarliit killiinik suleqateqarnerulernissartik 

attaveqarnerulernissartillu qilanaaraat. 

 


